Gelowiges se getuienis (met besems in die hospitaal) oorweldigend positief

Ds Christo van Heerdaen van Newtonpark koördineer Christene in Port Elizabeth se ondersteuning van mediese dienste in die plaaslike staatshospitale.  Hy vertel:

    Dit is vandag 10 dae wat ons op 'n georganiseerde wyse met hierdie hulp aan hospitale besig is. Ek besef net weer dat goeie verhoudinge en 'n diensbereidheid wat die wereld verstom, die deure vir die kerk oopmaak om 'n rol in die samelewing te speel. Die gesindhede waarmee besems en moppe bestuur word, die glimlagte en vriendelike groete wat sonder uitsondering deur vrywilligers uitgedeel is aan elkeen wat binne trefafstand was, het weer gesorg vir nuwe glimlagte en dankies. 

    Ek het 'n paar keer in die gange gestaan en die ongeloof op besoekers se gesigte gesien as hulle sien “wie” in die kombuis werk en “wie” skrop die vloere en dan hoe die glimlag letterlik op die gesigte ontplof as hulle vriendelik gegroet word. Die mans wat na die een aand se skoonmaak deur al die manssale gestap het en vir die pasiente gevra het of hulle vir hulle  kan bid, en sonder uitsondering toestemming gegee is, het 'n mens weer laat besef hoe eg die liefde is waarmee gewerk word. Dan was daar die een dame wat na die oggendskof die deur toedruk, die matrone se hande neem en saam met haar bid en vra dat die Here haar vrede en voorspoed sal gee in die moeilike tye.

    Ek hoor van die verbasing in sommige van die raadsale as hulle hoor dat mense na 'n volle dag se werk steeds bereid is om nog twee uur te kom insit. Iewers begin mense besef dat die Liefde wat hierdie mense dryf, groter is as die mense self. Die dankbaarheid dat die silwer randjie om die donker wolke deur die kerk verskaf is, laat 'n mens sommer hoop dat ons dit op ander terreine ook kan regkry. 

